
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

জীবনের পথ দিনের প্রান্তে এসে 

 নিশীথের পানে গহনে হয়েছে হারা।

অঙ্গুলি তুলি তারাগুলি অনিমেষে

 মাভৈঃ বলিয়া নীরবে দিতেছে সাড়া।

ম্লান দিবসের শেষের কুসুম তুলে

এ কূল হইতে নব জীবনের কুলে

 চলেছি আমার যাত্রা করিতে সারা॥

হে মোর সন্ধ্যা, যাহা কিছু ছিল সাথে

 রাখিনু তোমার অঞ্চলতলে ঢাকি।

আঁধারের সাখী, তোমার করুণ হাতে

 বাঁধিয়া দিলাম আমার হাতের রাখী।

কত যে প্রাতের আশা ও রাতের গীতি,

কত যে সুখের স্মৃতি ও দুখের প্রীতি,

 বিদায় বেলায় আজিও রহিল বাকী॥

যা কিছু পেয়েছি, যাহা কিছু গেল চুকে,

 চলিতে চলিতে পিছিয়া রহিল পড়ে,

যে মণি দুলিল যে ব্যথা বিঁধিল বুকে,

 ছায়া হয়ে যাহা মিলায় দিগন্তরে,

জীবনের ধন কিছুই যাবে না ফেলা,

ধূলায় তাদের যত হোক্ অবহেলা, 

 পূর্ণের পদ-পরশ তাদের ’পরে।

